
Frá skólastjóra 
 

Ágætu lesendur 
 

Nú þegar þessi pistill er skrifaður er þemadögunum að ljúka. 
Þemadagarnir hafa gengið einstaklega vel og voru fjölbreytt 
verkefni í gangi um allan skólann og góð stemming. Allir 
hafa verið glaðir og kátir.  Víða voru verkstæði sem fram-
leiddu nytjahluti úr notuðu. Það var m.a. pappír, umbúðir, föt 
og úr þessu urðu nýir hlutir svo sem töskur, hljóðfæri og 
listaverk. Svo var hópur sem setti uppgötvanir sínar á vegg-
spjöld og annar hópur fylgdist með, tók viðtöl og sagði frá á 
sérstakri bloggsíðu sem hægt er að krækja í á heimasíðu 
skólans.  Allir eru í skýjunum og yngstu nemendurnir sem ég 
náði tali af á miðvikudagsmorguninn voru fullir af áhuga og 
starfsgleði. Vettvangsferðirnar sem margir hópanna fóru í 
voru uppspretta reynslu og frásagna. Í dag, á síðasta þema-
degi, var uppákoma eða gerningur eins og listamenn myndu 
kalla það þegar nemendur komu með rusl að heiman, bæði 
pappír og flöskur. Öllu var sturtað í tvær hrúgur á skólalóð-
inni. Pappírshrúgunni var síðan komið fyrir í gámi á lóðinni 
og flöskurnar taldar og seldar til styrktar góðu málefni. 
 

Svo ég viti til þá höfum við hér í Háteigsskóla aldrei gert jafn 
djarfa tilraun á þemadögum. Dirfskan er fyrst og fremst fólgin 
í því að setja saman aldursblandaða 28 til 29 nemenda hópa 
sem fást við tiltölulega nýja hugmynd sem er sjálfbær þróun. 
Það er kennslufræðilegt afrek hjá kennurum skólans að 
vinna þemaverkefni í 14 stórum hópum þar sem hver aldurs-
hópur fær verkefni við hæfi. Ég vil því hrósa kennurunum 
sérstaklega fyrir kraftinn og áræðið, nemendum fyrir starfs-
gleði og námsáhuga og starfsliði öllu fyrir aðstoðina og 
vinnuna í kringum þessa daga. Vonandi njóta foreldrar svo 
afraksturs í umræðu heima og með því að líta inn á blogg-
síðuna sem hefur fregnir af þemadögunum. 
 

Kennarar munu síðan ræða reynsluna inni í 
umsjónarbekkjum sínum. Við munum einnig á næstu tveimur 
vikum eiga fundi með nemendum á einstökum stigum, sýna 
þeim ljósmyndir og fréttamyndir og festa hugmyndir þeirra 
um sjálfbæra þróun í sessi. 
 

Ég óska öllum gleðilegra páska. 
Ásgeir Beinteinsson, skólastjóri 

Áskrift að nýjum fréttum á heimasíðu skólans þarf 
að endurnýja 
Við viljum benda þeim sem vilja fylgjast með okkur að 
hægt er að skrá sig fyrir nýjum fréttum á heimasíðu 
skólans. Þessi möguleiki var því miður hættur að virka, en 
er nú kominn aftur. Af óviðráðanlegum orsökum þurfa þeir 
áskrifendur að fréttum sem hættir eru að fá fréttir af vefnum 
í pósti að skrá sig aftur hægra megin á heimasíðunni. 

Rafrænn Háteigur 
Í samræmi við þemadaga mun Háteigur nú einungis koma 
út á pappír fyrir þá foreldra sem óska þess sérstaklega eða 
hafa ekki aðgang að tölvu. 

Draumalandið mitt 
Í draumalandinu mínu eru allir alltaf glaðir og alltaf sól og 
sumar. Enginn er latur og allir í stuði. Alltaf er gaman í 
landinu mínu og þar hanga peningar á trjánum og engar 
reglur eru. Allir leika og enginn leiður. Alltaf má vera með í 
hverju sem er. Maður getur gert allt sem maður vill. Mjög 
margt er ókeypis í landinu mínu og landið mitt heitir 
Sóleyja. Það er mjög stór eyja. Engir foreldrar eru nema 
einhver vilji hafa þá. Maður má borða hvað sem er án þess 
að tennurnar skemmist og án þess að maður verði feitur. 
Landið mitt er besta land í heimi sem hægt er að búa í og 
laufin eru úr sykurpúðum, nammi namm! 

Marta Veronica Romero Cruz, 5. bekk 

Skólahreysti í kvöld 
Í kvöld kl. 19 munu fulltrúar skólans keppa við unglinga úr 
öðrum skólum í Skólahreysti. Keppnin fer fram í 
íþróttahúsinu við Gerðuberg og eru allir hvattir til að mæta 
á staðinn og hvetja sitt fólk. Fulltrúar okkar eru þau Jón 
Konráð Guðbergsson, Víðir Tómasson, Rúna Oddsdóttir 
og Ingunn Haraldsdóttir. Við óskum þeim góðs gengis. 

 

Saga af eggi 
Einu sinni var egg á laufblaði. Út úr egginu kom lirfa og 
lirfan skreið út úr egginu. Lirfan var mjög svöng. Hún át sig 
í gegnum eitt epli og líka eina peru, einn sleikipinna og eitt 
jarðarber. Svo varð hún ótrúlega feit og breyttist í púpu og 
svo breyttist hún í fallegt fiðrildi.        Stefán Eiríksson, 1. bekk 

Stærðfræðikeppni 
Stærðfræðikeppni grunnskóla í MR var haldin 16. mars.  
 Frá okkur í Háteigsskóla kepptu 14 manns en alls tóku 
þátt í keppninni um 300 manns frá 17 grunnskólum.  
Verðlaun voru afhent við hátíðlega athöfn í MR 
sunnudaginn 27. mars.  Eins og ætíð þá náðu nemendur 
okkar mjög góðum árangri. 
  

Í 9. bekk náði Kári Gunnarsson 2.-3. sæti. 
Í 10. bekk sigraði Ingunn Haraldsdóttir með 99 stigum af 
100 mögulegum og fékk mikið lof frá prófdómurum fyrir 
frábæra vinnu.  Elín Metta Jensen náði 5. sæti  og Kristinn 
Jóhannsson 10. sæti.  Aðrir nemendur okkar stóðu sig 
einnig mjög vel.                     Helgi Baldursson 

Endalaus leit mín að frelsaranum 
Vondir menn blekkja og vinda hræðsluhlekki 
en vita þeir betur 
er það eða ekki. 
Frelsari sem ég þekki 
kemur ef hann getur 
en þó ekki um vetur. 
 

Ég bíð eftir sumri 
eða vori. 
Læt það ei angra mig þó nágranninn bori. 
Geri það besta úr föstunni með humri, 
læðist þó í sælgæti ef ég þori. 
 

Kannske er þetta bara hugaróri 
en þá hugsa ég um Þóri. 
Já, hann heitir Þórir, 
en svo að tessi hugsun tóri 
hugsa ég: Gallar hans eru fjórir 
og eru þeir býsna stórir. 
 

En getiðið hvað! Ég vakna næsta morgun 
og horfi út um gluggann. 
Ég sé snjó. Það er kominn vetur 
og ég er of seinn. 
En ég hugsa, 
ef næsta ár ég reyni betur 
heimurinn funkerað getur. 

Jökull Sindri Gunnarsson, 7. bekk 

Draumaskólinn 

Þar á ekkert að læra nema stundum. Skólinn á að byrja kl. 
12 og vera til 15:30. Nammi er í matinn, súkkulaði er í boði 
og rennibrautir og risa-flatskjár til að horfa á geggjaðar 
myndir með poppi, snakki, gosi, ís, nammi og svona. 
Kennararnir rokka og róla, syngja og dansa. Það væri risa 
salur með diskó og tónlist. Sundlaugin væri inni í 
skólanum. Allir mættu fara í sund því sundlaugin væri 
RISA-stór. Það eru poppvélar á öllum göngunum, því það 
er gott að borða popp. Sleikipinnar og nammi alls staðar 
nema á gólfinu. Tívolí væri í staðinn fyrir leiktækin. Boltar 
og dót út um allt og allir í boltaleikjum. Gosi rignir niður af 
þakinu og inni. Þetta er draumaskólinn minn.  

   Elísabet Praowphilai Torp, 5. bekk 

 
 

Saga af karli 
Einu sinni var karl að fá sér bensín af því hann var að 
fara í sumarbústað. Eftir sumarbústaðinn fór hann í 
vinnuna. Í vinnunni var hann að hjálpa manni í hjólastól. 
Það var góður naggrís í vinnunni sem borðaði gúrkur. 

Gabríel Máni Jónasson, 1. bekk 

Stóra upplestrarkeppnin 
Þriðjudaginn 29. mars  var lokahátíð stóru upplestrar-
keppninnar í 7. bekk haldin hátíðleg í Ráðhúsi 
Reykjavíkur. 
Þar komu fram fulltrúar okkar, þau Maríanna Hlíf 
Jónasdóttir og Þorsteinn Davíð Stefánsson. Þau stóðu 
sig með prýði þó ekki ynnu þau til verðlauna. 
Keppnin hér innanhúss fór fram fimmtudaginn 24. mars 
og voru það alls 20 nemendur í 7. bekk sem tóku þátt og 
stóðu þeir sig allir vel. Til vara sem fulltrúar okkar voru 
þær Kolka Heimisdóttir og Sigurlaug Birna 
Guðmundsdóttir valdar. 

Peningakeppnin 

Það var keppni um hver gæti unnið mesta peninga. Þetta 
var íþróttakeppni. En ein stelpan stal peningunum vegna 
þess að hún var með besta lykilinn sem var gulllykill. 
Þannig að allir fóru að gráta vegna þess að enginn gat 
unnið peninga. 

Katrín Sól Einarsdóttir, 1. bekk 

Íþróttahátíðir 
Dagana 15. og 16. mars voru haldnar íþróttahátíðir hjá 
miðstigi og yngsta stigi. Nemendur á miðstigi tóku þátt í 
Skólaleikum Vals sem voru nú haldnir í þriðja skiptið. Allt 
gekk vel og voru nemendur skólanum til sóma með fram-
komu sinni og þátttöku, þó ekki fengjum við verðlaunagrip 
í þetta skiptið. Nemendur á yngsta stigi héldu sína hátíð í 
íþróttahúsinu undir stjórn íþróttakennaranna og 
nemendum af unglingastigi. Myndir frá báðum hátíðum 
eru komnar á heimasíðu skólans. 
Miðvikudaginn 13. apríl verður svo íþróttahátíð unglinga-
stigsins haldin í íþróttahúsinu og munu nemendur bæði 
keppa innbyrðis og einnig við kennarana. Um kvöldið 
munu unglingarnir halda árshátíð sína. Í þetta sinn verður 
hún haldin á Hilton hóteli sem reyndist vera ódýrari kostur 
en að halda hana hér í skólanum. 

Lífið 

Lífið er óútreiknanlegt. 
Við þurfum öll að velja og hafna. 
Það sem við veljum er oft fallegt 
og því þurfum við minningum að safna. 
 

Höfnunin er sár 
og það verða sárindi. 
Frá okkur falla tár 
en hver fugl á að lifa í yndi. 

Móeiður, Alena og Tómas í unglingadeild 

 
 

 
 

 
          Spakmæli mánaðarins:           

Hældu fólki í viðurvist annarra.  
Gagnrýndu fólk í einrúmi. 

 


